
5

E avendo indærno retentaoù ra sorte,

E a forza cacciaoù via dro sò paeise,

Dro Ræ d'Egitto o se n'andò a ra Corte,

Chi ghe dè allôgio, e ghe fu assæ corteise.

O fè dra festa, che un guerrê sì forte,

S'offerisse compagno a re ærte impreise:

Proposto avendo contrastâ l'acquisto

De Palestiña a ri campioin de Cristo.

Ma prima d'intimâghe aværtamente

Ra guerra, ch'o l'aveiva destinâ,

A Soliman o dè abbondantemente

Dinæ per fâghe ri Arabi ingaggiâ.

Mentre lê d'Asia, e d'Africa ra gente

Raccœugeiva, e ra truppa spantegâ;

Soliman ghe condusse ri Ladroin

Arabi avari, e pezzi de Briccoin.

Così fæto sò cappo, intr'o contorno

Dra Giudea o s'è dæto a ra rapiña,

Per impedî l'intrata e ro retorno

Dell'eserçito Franco a ra mariña.

Pensando a ri so guai, a ro so scorno

E dro so regno all'urtima roviña.

Intr'o stœumago amaro giasciugando,

Gren cose, ma dubiose o và tramando.

Quella landra d'Aletto in ra figura

A ghe ven d'ommo, chi ha uña corba d'anni.

Tutto rappe, œuggi brœuxi, e chi se cura

D aveî doi gren mostasci, ch'a pa un xanni.

In sciù ra testa a ghe a un'imbragatura

De binde, e toccan terra e gippa e panni.

Sciabla a fianco, a re spalle ro carcasso,

Intr'e moen l'arco, e l'ha de frecce un masso.

Noî perdemmo (a ghe dixe) ra liscia

Con ro savon se stemmo in ste desærte

Ciazze da non poreìne portâ via

Atro che grilli, grigore, e luxærte.

Gofredo intanto con dra vigoria

Re mure dra Çittæ o l'ha tosto aværte

Comme ri meî granæ; e da questo lœugo

Fra poco scroviremmo e fumme, e fœugo.

Dunque ri gren trofei de Soliman

Saran poche cabanne de pastoî?

Eh! acquista ro to regno: arma ra man!

Fà ra vendetta contro sti treitoì!

De nœutte intr'e trincere và cian cian

Gofredo amazza: bruxa, fa faroì.

Creddi a un vêgio conseggio za canûo

Araspe son, da ti ben conosciûo.

Lê no stà sciù re dæte, e sciù l'agueita

De sta nostra sorpreìsa; e o se n'imbrigna

Dri Sordatti Arabeschi, che in restreìta

Gente è tegnûa, che intissa, e se ra sbigna.

Sì che, se gh'arrivemmo lì a ra cheìta

Ghe daremmo per çærto sciù ra tigna.

Così a ghe dixe, e venin, raggia, e risce

A ghe spira intr'o stœumago, e a sparisce

